ДЭЛГЭРЭНГҮЙ ТАНИЛЦУУЛГА: ЧУХАЛ АШИГТ МАЛТМАЛЫН ТӨСЛИЙГ 
ДЭМЖИХ ТУХАЙ ХУУЛИЙН ТӨСӨЛ

	Хуулийн төсөл 
	Тайлбар

	Чухал ашигт малтмалын төслийг дэмжих тухай

	
НЭГДҮГЭЭР БҮЛЭГ
НИЙТЛЭГ ҮНДЭСЛЭЛ

1 дүгээр зүйл.Хуулийн зорилт   

1.1.Энэ хуулийн зорилт нь чухал ашигт малтмалын төсөлд дэмжлэг үзүүлэхтэй холбогдсон харилцааг зохицуулахад оршино.

2 дугаар зүйл.Чухал ашигт малтмалын төслийг дэмжих хууль тогтоомж

2.1.Чухал ашигт малтмалын төслийг дэмжих хууль тогтоомж нь Монгол Улсын Үндсэн хууль, Газрын хэвлийн тухай хууль, Ашигт малтмалын тухай хууль, Үндэсний баялгийн сангийн тухай хууль, энэ хууль болон эдгээр хуультай нийцүүлэн гаргасан бусад хууль тогтоомжоос бүрдэнэ. 
 
3 дугаар зүйл.Хуулийн нэр томьёоны тодорхойлолт 

3.1.Энэ хуульд хэрэглэсэн дараах нэр томьёог доор дурдсан утгаар ойлгоно:

3.1.1.“бизнесийн таатай орчин” гэж төсөл хэрэгжүүлэгчийн хөрөнгө, газар, хүний нөөц, дэд бүтэц, нийтийн хэрэгцээг хангах болон ажиллагсдын бүтээмжийг дээшлүүлэхэд чиглэсэн орчныг;

3.1.2.“дэмжих дэд бүтэц” гэж судалгаа хөгжүүлэлт, бизнес эрхлэлтийг дэмжих, техникийн болон мэргэжлийн сургалтын зориулалтаар ашиглах, төсөл хэрэгжүүлэгч, төр, өмчийн бусад этгээдийн хамтын ажиллагааг дэмжих байгууламжийг;  

3.1.3.“нөлөөлөлд өртөх бүс” гэж уурхайн эдэлбэр газар, овоолго ба чулуулаг хадгалах талбай, үйлдвэр, химийн бодис, түлш хадгалах агуулах, хаягдал усны сан болон ус дамжуулах хоолой, усан сан, олборлолтын үйл ажиллагаа явуулахад шаардлагатай дэд бүтэц, замын сүлжээ, ажилчдын кемп, төслийн  хаягдлын далангаас гадагш 10 км-ын радиуст хамаарч байгаа орон зайг;  

3.1.4.“нөлөөлөлд өртөх хүн” гэж төслийн үйл ажиллагааны улмаас эд хөрөнгө, эрүүл мэнд, орлого, амьдралын хэв маяг нь өөрчлөгдөх, нөлөөлөлд өртөх бүсэд амьдарч, эсхүл тухайн бүсийг эдийн засаг, нийгмийн үйл ажиллагаандаа ашиглаж буй хүнийг;

3.1.5.“чухал ашигт малтмал” гэж Ашигт малтмалын тухай хуулийн 4.1.32-т заасныг;

3.1.6.“төсөл хэрэгжүүлэгч” гэж чухал ашигт малтмалын төслийг хэрэгжүүлэхээр ашигт малтмалын тусгай зөвшөөрөл авсан, эсхүл гэрээ байгуулсан этгээд болон уг төсөлд хөрөнгө оруулж, төслийн үйл ажиллагаанаас үр өгөөж хүртэх этгээдийг;

4 дүгээр зүйл.Чухал ашигт малтмалын төслийг дэмжихэд баримтлах зарчим 

4.1.Чухал ашигт малтмалын төслийн үйл ажиллагаанд дараах зарчмыг баримтална:

4.1.1.хууль дээдлэх, бизнесийн ёс зүйг эрхэмлэх;
4.1.2.хөгжлийн бодлогод нийцсэн, ирээдүйн хөгжлийг дэмжсэн байх;
4.1.3.үр өгөөжтэй байх;
4.1.4.байгаль орчин, хүний аюулгүй байдалд сөрөг нөлөөгүй байх;
4.1.5.ил тод, нээлттэй байх;
4.1.6.бизнесийн таатай орчныг бүрдүүлсэн байх;
4.1.7.олон талын оролцоог хангасан байх;
4.1.8.тогтвортой байх;
4.1.9.хүн төвтэй байх;
4.1.10.дэвшилтэт технологид суурилсан байх.


ХОЁРДУГААР БҮЛЭГ
ЧУХАЛ АШИГТ МАЛТМАЛЫН ТӨСӨЛ, БҮРТГЭЛ

5 дугаар зүйл.Чухал ашигт малтмалыг тодорхойлох 

5.1.Геологи, уул уурхайн асуудал эрхэлсэн төрийн захиргааны төв байгууллага нь чухал ашигт малтмалын төрлийг тодорхойлж, Засгийн газарт хүргүүлнэ. 

5.2.Чухал ашигт малтмалын төрлийн жагсаалтыг Засгийн газар батална. 

6 дугаар зүйл.Чухал ашигт малтмалын төслийг бүртгэх 

6.1.Чухал ашигт малтмалын төсөл хэрэгжүүлэх этгээдийг геологи, уул уурхайн  асуудал эрхэлсэн төрийн захиргааны байгууллага бүртгэнэ.  

7 дугаар зүйл.Чухал ашигт малтмалын асуудлаар геологи, уул уурхайн асуудал эрхэлсэн төрийн захиргааны байгууллагын чиг үүрэг

7.1.Чухал ашигт малтмалын тусгай зөвшөөрлийг төсөл хэрэгжүүлэгчийн өргөдөлд үндэслэн олгоно. 

7.2.Чухал ашигт малтмалын хайгуулын тусгай зөвшөөрөл эзэмшигч нь геологи, уул уурхайн асуудал эрхэлсэн төрийн захиргааны байгууллагад чухал ашигт малтмалын ашиглалтын тусгай зөвшөөрөл хүсэх өргөдөл гаргахдаа дараах асуудлын талаар санал боловсруулж хүргүүлнэ: 

7.2.1.чухал ашигт малтмалын үр өгөөжийн хэлбэрийг тодорхойлох;
7.2.2.орон нутгийн үйлдвэрлэл, үйлчилгээ эрхлэгчийг төслийн шаардлагад нийцүүлэн чадавхжуулах санал; 
	
7.2.3.төсөл хэрэгжүүлэгчид үзүүлэх дэмжлэгийг тодорхойлох; 
7.2.4.төсөлд ажиллах хүний нөөцийг сургаж, технологи шилжүүлэх, инновац нэвтрүүлэх; 

7.2.5.нөлөөлөлд өртөх хүний судалгааг хийж, түүнийг нүүлгэн шилжүүлэх, аюулгүй орчинд амьдрах нөхцөлийг бүрдүүлэх, байгаль орчныг хамгаалах, нөхөн сэргээх төлөвлөгөө боловсруулах.

ГУРАВДУГААР БҮЛЭГ
ЧУХАЛ АШИГТ МАЛТМАЛЫН ҮР ӨГӨӨЖ БА ТӨСӨЛД ҮЗҮҮЛЭХ ДЭМЖЛЭГ

8 дугаар зүйл.Чухал ашигт малтмалын үр өгөөж 

8.1.Чухал ашигт малтмалын үр өгөөж нь дараах хэлбэртэй байна: 

8.1.1.ашигт малтмалын нөөц ашигласны тусгай төлбөр;
8.1.2.төсөлд хөрөнгө оруулах замаар хүртэх ногдол ашиг; 
8.1.3.анхны хөрөнгө оруулалтаа нөхсөн төслөөс хүртэх ашиг; 
8.1.4.нийтийн зориулалттай болон дэмжих дэд бүтцийн бүтээн байгуулалт;

8.2.Төсөл хэрэгжүүлэгч нь геологи, уул уурхайн асуудал эрхэлсэн төрийн захиргааны байгууллага болон орон нутагтай хамтран чухал ашигт малтмалын төслийн талаарх танилцуулгыг нөлөөлөлд өртөх иргэдэд танилцуулж, төслийн үр өгөөжийг хэрхэн хэрэгжүүлэх асуудлаар санал авна. 

8.3.Чухал ашигт малтмалын үр өгөөжийг дараах журмаар тодорхойлж, төвлөрүүлнэ:

8.3.1.геологи, уул уурхайн асуудал эрхэлсэн төрийн захиргааны байгууллага нь энэ хуулийн 7.2.1-д заасан үр өгөөжийн талаарх саналыг геологи, уул уурхайн асуудал эрхэлсэн төрийн захиргааны төв байгууллагад хүргүүлнэ;

8.3.2.геологи, уул уурхайн асуудал эрхэлсэн төрийн захиргааны төв байгууллага нь энэ хуулийн 8.3.1-д заасан саналыг эдийн засаг хөгжлийн болон санхүү, төсвийн асуудал эрхэлсэн төрийн захиргааны төв байгууллагатай хамтран боловсруулж, Засгийн газарт хүргүүлж, шийдвэрлүүлнэ.

8.4.Энэ хуулийн 8.1-д заасан үр өгөөжийг дараах хувь, хэмжээгээр тооцно:

8.4.1.энэ хуулийн 8.1.1-д заасан үр өгөөжийн хувьд Ашигт малтмалын тухай хуулийн 472 дугаар зүйлд тодорхойлсны дагуу;

8.4.2.энэ хуулийн 8.1.2-т заасан үр өгөөжийн хувьд төрөөс оруулсан хөрөнгийн хувиар;

8.4.3.энэ хуулийн 8.1.3-т заасан үр өгөөжийн хувьд төслийн анхны хөрөнгө оруулалтыг нөхөж дууссаны дараагийн жилийн цэвэр ашгаас 10 хувиар. 

8.5.Төсөл хэрэгжүүлэгч нь бүс нутгийг хөгжүүлэх төлөвлөгөөнд нийцүүлэн нийтийн зориулалттай болон дэмжих дэд бүтцийн бүтээн байгуулалтыг санхүүжүүлэх замаар энэ хуулийн 8.1.4-т заасан үр өгөөжийг төвлөрүүлж болно. 

8.6.Энэ хуулийн 8.5-д заасан дэд бүтцийн санхүүжилтийн дүнгээс хамаарч нэг төслийг хэд хэдэн чухал ашигт малтмалын төсөл хэрэгжүүлэгч болон ашигт малтмалын тусгай зөвшөөрөл эзэмшигч, үйлдвэрлэгч нар хамтран хэрэгжүүлж болно. 

8.7.Энэ хуулийн 8.5-д заасан дэд бүтцийн бүтээн байгуулалтыг гүйцэтгэх этгээдийг санхүүжилтэд оролцсон талууд хамтран сонгон шалгаруулж, гүйцэтгэлд захиалагчийн хяналт тавина. 

8.8.Энэ хуулийн 8.5-д заасан дэд бүтцийн санхүүжилтэд төрөөс нэмэлт санхүүжилт гаргасан нь тухайн бүтээн байгуулалтын нийт зардлын 50 хувиас хэтрэхгүй бол Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хууль, Төр, хувийн хэвшлийн түншлэлийн тухай хууль хамаарахгүй. 

9 дүгээр зүйл.Чухал ашигт малтмалын төслийн дэмжлэг 

9.1.Чухал ашигт малтмалын төсөлд бизнесийн таатай орчныг бүрдүүлэх зорилгоор дараах дэмжлэгийг үзүүлнэ:

9.1.1.боловсрол, сургалт, үйлдвэржилтийн хүний нөөцийн хөгжлийг дэмжих;

9.1.2.аж ахуйн нэгжийн чадавхыг дэмжих;
9.1.3.технологи ба инновацыг дэмжих;	
9.1.4.санхүүжилтийн дэмжлэг үзүүлэх;
9.1.5.газар, дэд бүтцийн дэмжлэг үзүүлэх;
9.1.6.дотоодын зах зээлийг хамгаалах;
9.1.7.гадаад худалдаа, экспортыг дэмжих;	
9.1.8.гадаадын шууд хөрөнгө оруулалт татах;
9.1.9.олон улсын бүтээгдэхүүн үйлдвэрлэлийн өртгийн сүлжээнд нэвтрэх нөхцөлийг бүрдүүлэх.
	
9.2.Энэ хуулийн 9.1-д заасан дэмжлэг эдлэх хүсэлтийг чухал ашигт малтмалын төсөл хэрэгжүүлэгч нь  геологи, уул уурхайн асуудал эрхэлсэн төрийн захиргааны байгууллагаар дамжуулан гаргана. 

9.3.Геологи, уул уурхайн асуудал эрхэлсэн төрийн захиргааны байгууллага нь холбогдох хүсэлтийг нэгтгэн, асуудал хариуцсан төрийн болон орон нутгийн байгууллагад уламжлан шийдвэрлүүлэхэд дэмжлэг үзүүлнэ. 

10 дугаар зүйл.Орон нутгийн дэмжлэг 

10.1.Төсөл хэрэгжүүлэгч чухал ашигт малтмалын эрэл, хайгуул хийх, олборлолт явуулах, боловсруулалт хийх, үйлдвэр барих, газар, усны нөөц ашиглахад орон нутгаас дэмжлэг үзүүлнэ.

10.2.Төсөл хэрэгжүүлэгчийн хуулиар олгогдсон ашигт малтмал хайх, ашиглах талбайтай давхардуулан бусдад газар эзэмших, ашиглах, өмчлөх эрх олгохгүй.

10.3.Энэ хуулийн 10.1-т заасан дэмжлэгийг үзүүлэхгүй бол геологи, уул уурхайн асуудал эрхэлсэн төрийн захиргааны төв байгууллага нь орон нутгийн захиргаанаас асуудлыг тодруулах, шаардлагатай тохиолдолд Засгийн газрын хуралдаанд асуудлыг танилцуулж, хуулийн хэрэгжилтийг хангуулна.   

ДӨРӨВДҮГЭЭР БҮЛЭГ
ХЯНАЛТ, ИЛ ТОД БАЙДАЛ

11 дүгээр зүйл.Ил тод байдал ба тайлагнал

11.1.Чухал ашигт малтмалын ашиглалтын тусгай  зөвшөөрөл эзэмшигч нь төслийн хэрэгжилтийн талаар жил бүрийн нэгдүгээр улиралд багтаан дараах агуулгаар олон нийтэд нээлттэй, хүртээмжтэй байдлаар мэдээлнэ: 

11.1.1.чухал ашигт малтмалын төслөөс тухайн жилд олборлосон, боловсруулсан, экспортод гаргасан болон дотоодын үйлдвэрт нийлүүлсэн бүтээгдэхүүний тоо хэмжээ,  ашигт малтмалын төрөл, орлого, зардал, ногдуулсан болон төлсөн татварын нэр төрөл;

11.1.2.чухал ашигт малтмалын үр өгөөжийн хэлбэр болон Үндэсний баялгийн санд төвлөрүүлсэн хэмжээ; 

11.1.3.нөлөөлөлд өртөх хүний талаар авсан арга хэмжээний талаар; 
11.1.4.ажилчдын эрүүл мэндийн үзлэг болон мэргэжлээс шалтгаалах өвчний талаар статистик мэдээлэл;   
 

ТАВДУГААР БҮЛЭГ
БУСАД

12 дугаар зүйл. Зөрчил, хариуцлага

12.1.Энэ хуулийг зөрчсөн албан тушаалтны үйлдэл нь гэмт хэргийн шинжгүй бол Төрийн албаны тухай хуульд заасан хариуцлага хүлээлгэнэ.

12.2.Энэ хуулийг зөрчсөн хүн, хуулийн этгээдэд Эрүүгийн хууль, эсхүл Зөрчлийн тухай хуульд заасан хариуцлага хүлээлгэнэ.

13 дугаар зүйл.Хууль хүчин төгөлдөр болох хугацаа

13.1.Энэ хуулийг ... оны ... дүгээр сарын ...-ний өдрөөс эхлэн дагаж мөрдөнө.

	
Хуулийн төслийн зорилго нь Үндсэн хуульд заасан газрын хэвлийн баялгийн үр өгөөжийг Үндэсний баялгийн санд төвлөрүүлэх зорилгоор төсөл хэрэгжүүлэх этгээдийн үйл ажиллагаанд дэмжлэг үзүүлэх, түүний эрхийг Үндсэн хуульд нийцүүлэн хамгаалах замаар уул уурхайгаас хүртэх үр өгөөжийг нэмэгдүүлэхэд чиглэсэн. 

Энэ хүрээнд хуулийн төслийг Монгол Улсын Үндсэн хууль, Газрын хэвлийн тухай хууль, Ашигт малтмалын тухай хууль, Үндэсний баялгийн сангийн тухай хуульд нийцүүлэн боловсруулсан. 

Гэхдээ Ашигт малтмалын тухай хуулийн Үндсэн хуультай зөрчилтэй заалтыг энэ хуулийн хүрээнд өөрчилсөн. 

Хуулийн төслийн хүрээнд дараах нэр томъёог шинээр тодорхойлсон. Үүнд: 

“бизнесийн таатай орчин” хууль тогтоомжийн хүрээнд бизнесийн таатай орчныг бий болгох асуудлыг тодорхойлдог ч уг орчинд юуг хамруулдаг нь тодорхойгүй. Иймд энэхүү хуулиар дээрх нэр томъёог тодорхой болгосон. Энэхүү тодорхойлолтыг Байгалийн баялгийн тунхаг 10 дугаар дүрмийн дагуу тодорхойлсон. 

“дэмжих дэд бүтэц” гэж үйлдвэрлэлийн үйл ажиллагаатай шууд холбогдохгүй ч нийгмийн хариуцлагын хүрээнд хэрэгжүүлэх дэд бүтцийн бүтээн байгуулалтыг хамруулахаар тодорхойлсон бөгөөд уг зохицуулалтыг БНСУ-ын Үйлдвэрлэлийн төвлөрөл, үйлдвэрийн бүтээн байгуулалтыг хөхиүлэн дэмжих хуулийн тодорхойлолтоос ишилсэн. 

“нөлөөлөлд өртөх бүс” гэдгийг байгаль орчны хууль тогтоомж болон уул уурхайн салбарын хууль тогтоомжид ихээхэн хэрэглэдэг боловч яг хамрах хүрээг нарийн тодорхойлсон тодорхойлолт байхгүй. Уул уурхай, эрдэсийн олон улсын зөвлөл, НҮБ-ын Байгаль орчны хөтөлбөр, Хариуцлагатай хөрөнгө оруулалтын зарчим зэрэг байгууллагуудаас 2020 онд гаргасан уурхайн хаягдлын далангийн зөвлөмжид далангийн өндөр эрсдэл бүхий эвдрэлийн нөлөөлөл 10 - 20 км дээш зайд тархдаг болохыг дурдсан. Үүний зэрэгцээ уул уурхайн нөлөөлөл зөвхөн ашигт малтмалын тусгай зөвшөөрлийн талбайгаар хязгаарлагдахгүй уурхайгаас 50-70 км-т байгаль орчин, хүний эрүүл мэндэд сөргөөр нөлөөлж байгааг Чилийн зэсийн уурхайн цагаан тоос 50км, Бразилын амазон дахь уурхай нөлөө 70км ойн байгалийн санд нөлөөлж байгаа олон улсын судалгаа байдаг. Иймээс энэхүү тодорхойлолтыг нийт уурхайн талбай, дэд бүтэц байгууламжийн хүрээнд эргэн тойрон зайг гэж тодорхойлсон. 

“нөлөөлөлд өртөх хүн”  гэж  төслийн үйл ажиллагааны улмаас эд хөрөнгө, эрүүл мэнд, орлого, амьдралын хэв маяг нь өөрчлөгдөх, нөлөөлөлд өртөх бүсэд амьдарч, эсхүл тухайн бүсийг эдийн засаг, нийгмийн үйл ажиллагаандаа ашиглаж буй хүнийг гэж тодорхойлсон. Энэхүү тодорхойлолтыг Дэлхийн банк, Олон улсын санхүүжилтийн корпорац зэргээс тодорхойлсон байдаг. 


“чухал ашигт малтмал” гэдгийг олон улсад хэрэглэдэг түгээмэл тодорхойлолтыг үндэслэн бий болгосон. Гол нь улсын стратегийн ач холбогдол бүхий үйлдвэрлэлтийн түүхий эд байхаар, нөөцийн хувьд хомс тэрхүү баялгийг хэлэхээр тодорхойлсон. Өнөөдрийн хувьд манай улсад энэ тодорхойлолт байхгүй. Нөөцийн хэмжээнээс хамаарч, стратегийн ач холбогдлыг тодорхойлж байгаа нь байгалийн баялгийн үр өгөөжийг тэгш, шударга хүртэх үндсэн хуулийн зарчимтай зөрчилдөх тул агуулгыг Үндсэн хуульд нийцүүлж өөрчилсөн. 

Чухал ашигт малтмалын төслийг дэмжих төрийн бодлогод баримтлах зарчмыг тодорхойлохдоо Үндсэн хууль, хариуцлагатай уул уурхайн зарчимд нийцүүлэн тодорхойлсон. 


 Чухал ашигт малтмалын төрлийг улс орон өөрийн дотоод бодлогоор тодорхойлдог байхаар хуульчилсан бөгөөд энэхүү эрхийг Засгийн газарт олгосон. 

Чухал ашигт малтмалын төсөл хэрэгжүүлэгчийг геологи, уул уурхайн асуудал эрхэлсэн төрийн захиргааны байгууллага хариуцна. 

Чухал ашигт малтмалын үр өгөөжийн эдийн засгийн хэлбэрээс гадна, нийгмийн үр өгөөж хүртэх боломжийг хуулийн төсөлд тусгасан. Тодруулбал, төслөөс худалдан авах бараа, ажил, үйлчилгээний стандартад нийцсэн үйлдвэрлэл хөгжүүлэхэд дэмжлэг үзүүлэх асуудлыг дэмжлэгт тооцохоор заасан. Түүнчлэн, төсөл хэрэгжүүлэгчид үр өгөөж өгөхөөс гадна, дэмжлэг үзүүлэх асуудлыг хуулийн төсөлд тусгасан. 
 
Төслөөс буюу газрын хэвлийн баялгаас үр өгөөж хүртэх хэлбэрийг дараах байдлаар тодорхойлсон:
· ашигт малтмалын нөөц ашигласны тусгай төлбөр ногдуулах,
·  төрөөс оруулсан хөрөнгийн хэмжээгээр хувь хүртэж, ногдол ашиг авах, 
· хувийн хөрөнгө оруулалтаа нөхөж дууссан төсөл хэрэгжүүлэгчийн ашгаас  10 хувийг төрд төвлөрүүлэх
·  нийгмийн зориулалттай болон дэмжих дэд бүтцийн бүтээн байгуулалтад санхүүжилт олгох замаар үр өгөөжийг хүртээнэ. 

Харин эдгээр үр өгөөжийг алийг нь хэрэгжүүлэхийг төсөл хэрэгжүүлэгч сонгох эрхтэй бөгөөд үүнийг орон нутагтай зөвшилцөж, нөлөөлөлд өртөх иргэдэд танилцуулан, нийгмийн зөвшөөрлийг авсны үндсэн дээр геологи, уул уурхайн асуудал эрхэлсэн төрийн захиргааны байгууллагатай хамтран байгуулах гэрээнд тусган хэрэгжүүлнэ. 

Орон нутагт олгож болох санхүүжилт буюу дэд бүтцийн бүтээн байгуулалтад хөрөнгө оруулах бол энэхүү хөрөнгө оруулалтыг хэрэгжүүлэх, бүтээн байгуулалтыг санхүүжүүлэх харилцааг төсвийн хөрөнгөөр бүтээн байгуулалт хийх хууль тогтоомжоос ялгаатай байдлаар буюу санхүүжүүлэгчийн хяналт тавих боломжтой байхаар хэрэгжүүлнэ.

Төсөл хэрэгжүүлэгчийн үйл ажиллагаанд төрөөс бодлогын дэмжлэг үзүүлэх асуудлыг мөн төсөлд тусгасан. Энэ нь Японы судлаач Изуми Ооноогийн санаачилсан аж үйлдвэрийг дэмжих бодлогод тавигдах шаардлагад нийцүүлж хүрээг тодорхойлсон. Үүнд: 
· боловсрол, сургалт, үйлдвэржилтийн хүний нөөцийн хөгжлийг дэмжих;
· аж ахуйн нэгжийн чадавхыг дэмжих;
· технологи ба инновацыг дэмжих;	
· санхүүжилтийн дэмжлэг үзүүлэх;
· дэд бүтцийн дэмжлэг үзүүлэх;
· дотоодын зах зээлийг хамгаалах;
· гадаад худалдаа, экспортыг дэмжих;	
· гадаадын шууд хөрөнгө оруулалт татах;
· олон улсын бүтээгдэхүүн үйлдвэрлэлийн өртгийн сүлжээнд нэвтрэх нөхцөлийг бүрдүүлэх зэрэг болно.
Энэхүү дэмжлэгийг хэрэгжүүлэхдээ төрөөс санхүүжилт олгох, ажиллах хүчний зөвшөөрлийг олгох, оюуны өмчийн эрхийг дэмжих, шинэ бүтээл, шинэлэг санааг дэмжих болон экспорт гадаад худалдааг чөлөөлж, олон улсын зах зээл дээр гарах гарцыг нээх зэргээр Засгийн газраас бодлогоор боломжийг бүрдүүлэх асуудлыг хуульд нээсэн. Эдгээр боломжийг хуульд тусгасан ч хэрэгжүүлэхийн тулд Засгийн газар нь хөгжлийн бодлого, төсвийн хууль болон холбогдох бусад шийдвэрүүдэд тусган хэрэгжүүлэх шаардлагатай юм. Өөрөөр хэлбэл, зөвхөн энэ хууль батлагдсанаар холбогдох дэмжлэгүүд нь шууд хэрэгжих боломжгүй бөгөөд төсөл хэрэгжүүлэгчийг дэмжих бодлогыг Засгийн газрын түвшинд энэ хуульд нийцүүлэн боловсруулах шаардлагатай юм. 

Төсөл хэрэгжүүлэгчийн үйл ажиллагаа нь орон нутгийн эрх хэмжээтэй шууд холбогддог. Нэгэнт Үндсэн хуулийн хэрэгжилтийг хангуулах зорилгоор буюу газрын хэвлийн үр өгөөжийг хүртэх зорилгоор төрөөс бодлогоор дэмжин төсөл хэрэгжүүлэгчтэй гэрээ байгуулан ажиллах тохиолдолд орон нутаг ч мөн төрийн шийдвэрийг хүлээн зөвшөөрөх шаардлагатай. Ингэснээр төслийн үйл ажиллагааг тогтвортой хөгжүүлэх нөхцөл бүрдэж, Үндэсний баялгийн сангийн эх үүсвэрийг найдвартай, тасалдалгүйгээр бүрдүүлэх нөхцөл бүрдэнэ. 
Төрөөс дэмжих бодлого нь орон нутгийн түвшинд төрийн захиргааны босоо болон хэвтээ шатлалын аль ч эрх мэдэлтэй зөрчилдөхгүй, хөрөнгө оруулагч, үйлдвэрлэл эрхлэгч нарт эргэлзээ төрүүлэх ёсгүйг хуульд тусгасан. 

Нэгэнт төрөөс бодлогоор дэмжих төслийн хувьд төрд төвлөрүүлсэн үр өгөөж, төрөөс авсан дэмжлэгийн асуудлыг нээлтэй ил тод мэдээлнэ. Энэ хүрээнд уг мэдээллийг ил тодоор мэдээлэх боломжийг дэмжлэг үзүүлэх байгууллага нь хангах үүрэгтэй. 

Энэхүү хуулийг хэрэгжүүлэх үүргийг бүх талууд хариуцах бөгөөд хуулийн хэрэгжилтийг хангаагүй этгээдэд хуулийн хариуцлага хүлээх асуудлыг мөн хуульд тусгасан. 

Хууль нь батлагдсан өдрөөс эхлэн хүчин төгөлдөр мөрдөгдөнө. 


	Дагалдах хуулиуд

	1. АШИГТ МАЛТМАЛЫН ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ ТУХАЙ

	1 дүгээр зүйл.Ашигт малтмалын тухай хуульд доор дурдсан агуулгатай зүйл,  заалт нэмсүгэй: 

1/4 дүгээр зүйлийн 4.1.32 дахь заалт: 

“4.1.32.“чухал ашигт малтмал” гэж өндөр технологид шаардлагатай, эрэлт хэрэгцээ ихтэй ашигт малтмалыг;”


2/201 дугаар зүйл: 

“201 дугаар зүйл.Чухал ашигт малтмал хайх талбай ялгах, хайгуулын тусгай зөвшөөрөл олгох

201.1.Чухал ашигт малтмалын хайгуул хийх боломжтой талбайг геологийн асуудал эрхэлсэн төрийн захиргааны байгууллага ялгана.

201.2.Энэ хуулийн 201.1-т заасан талбайг хайгуулын тусгай зөвшөөрөл олгох боломжтой байдлаар ашигт малтмалын асуудал эрхэлсэн төрийн захиргааны байгууллага хуваана.

201.3.Чухал ашигт малтмалын тусгай зөвшөөрлийг өргөдлөөр олгох боломжтой талбайн мэдээллийг геологи, уул уурхайн асуудал эрхэлсэн төрийн захиргааны төв байгууллага Засгийн газарт танилцуулна.

201.4.Засгийн газрын шийдвэрийг үндэслэн чухал ашигт малтмалын хайгуулын тусгай зөвшөөрлийг геологи, уул уурхайн асуудал эрхэлсэн төрийн захиргааны байгууллага өргөдлөөр олгоно.”

3/47 дугаар зүйлийн 47.1.4 дэх заалт: 

“47.1.4.ашигт малтмал дотоодын зах зээлд худалдсан этгээд;”
2 дугаар зүйл.Ашигт малтмалын тухай хуулийн 9 дүгээр зүйлийн 9.1.5 дахь заалтын “эзэмшигч” гэсний дараа “түүний үүсмэл орд эзэмшигч” гэж нэмсүгэй.
3 дугаар зүйл.Ашигт малтмалын тухай хуулийн дараах зүйл, заалтыг доор дурдсан агуулгаар өөрчлөн найруулсугай: 

1/4 дүгээр зүйлийн 4.1.12 дахь заалт:

“4.1.12.“стратегийн ач холбогдол бүхий ашигт малтмалын орд” гэж жилд Монгол Улсын дотоодын нийт бүтээгдэхүүний таван хувиас дээш хэмжээний бүтээгдэхүүн үйлдвэрлэж байгаа буюу үйлдвэрлэх боломжтой ордыг;”

2/5 дугаар зүйлийн 5.3 дахь хэсэг:

“5.3.Ашигт малтмалын ард түмэнд ногдох үр өгөөжийг Чухал ашигт малтмалын төслийг дэмжих тухай хуулийн 8 дугаар зүйлд заасан хэлбэрээр тодорхойлж, хэрэгжүүлнэ.”  

3/9 дүгээр зүйлийн 9.1.4 дэх заалт: 

“9.1.4.чухал ашигт малтмалын төрлийг батлах;”

4/47 дугаар зүйлийн 47.5 дахь хэсгийн 1 дэх мөр: 

	№
	Ашигт малтмалын нэр төрөл
	Хэмжих нэгж
	Жишиж үнэлэх бүтээгдэхүүн
	Зах зээлийн үнийн түвшин /ам.доллар/
	Боловсруулалтын түвшингээс хамаарч суурь төлбөр дээр нэмж ногдуулах хувь

	
	
	
	
	
	Хүдэр
	Баяжмал
	Бүтээгдэхүүн

	1
	Зэс (Cu)
	тн
	Зэс /цэвэр металлаар/
	0-5000 хүртэл
	0.00
22.0
24.0
26.0
28.0
30.0
	0
1.0
2.0
3.0
4.0
5.0
	0.00

	
	
	
	
	5000-6000 хүртэл
	
	
	1.00

	
	
	
	
	6000-7000 хүртэл
	
	
	2.00

	
	
	
	
	7000-8000 хүртэл
	
	
	3.00

	
	
	
	
	8000-9000 хүртэл
	
	
	4.00

	
	
	
	
	9000 ба түүнээс дээш
	
	
	5.00



5/472 дугаар зүйл:

“472 дугаар зүйл.Ашигт малтмалын нөөц ашигласны тусгай төлбөр

472.1.Стратегийн ач холбогдол бүхий ашигт малтмалын ордоос олборлон экспортолсон ашигт малтмалын нөөц ашигласны тусгай төлбөр нь энэ хуулийн 47.5, 47.17-д заасны дагуу ногдуулах ашигт малтмалын нөөц ашигласны нэмэлт төлбөрийн 100 хувьтай тэнцүү байна. 

472.2.Чухал ашигт малтмалын ордоос олборлон экспортолсон ашигт малтмалын нөөц ашигласны тусгай төлбөр нь энэ хуулийн 47.5, 47.17-д  заасны дагуу ногдуулах ашигт малтмалын нөөц ашигласны нэмэлт төлбөрийн 50 хувьтай тэнцүү байна. 

472.3.Стратегийн ач холбогдол бүхий ордын үүсмэл ордоос олборлон экспортолсон ашигт малтмалын нөөц ашигласны тусгай төлбөр нь энэ хуулийн 473.1-д заасны дагуу ногдуулах ашигт малтмалын нөөц ашигласны суурь төлбөрийн 100 хувьтай тэнцүү байна. 

472.4.Энэ хуулийн 47.5-д заагаагүй чухал ашигт малтмалын ордоос олборлон экспортолсон ашигт малтмалын нөөц ашигласны тусгай төлбөр нь 2 хувь байна.
4 дүгээр зүйл.Ашигт малтмалын тухай хуулийн 5 дугаар зүйлийн 5.4, 5.5 дахь хэсгийн “стратегийн ач холбогдол бүхий ашигт малтмалын ордын ашигт малтмалын нөөц ашигласны” гэснийг “ашигт малтмалын нөөц ашигласны тусгай” гэж, 9 дүгээр зүйлийн 9.1.5 дахь заалтын “нөөц ашигласны төлбөрөөр орлуулах эсэх тухай саналыг Улсын Их Хуралд өргөн мэдүүлэх” гэснийг “нөөц ашигласны тусгай төлбөрөөр орлуулах эсэх асуудлыг шийдвэрлэнэ.” гэж өөрчилсүгэй.    
	5 дугаар зүйл.Ашигт малтмалын тухай хуулийн 8 дугаар зүйлийн 8.1.7 заалтыг хүчингүй болсонд тооцсугай.

6 дугаар зүйл.Ашигт малтмалын тухай хуулийн 5 дугаар зүйлийн 5.4, 5.5 дахь хэсгийн “үнэ төлбөргүйгээр” гэснийг хассугай.

7 дугаар зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.


	
Стратегийн ач холбогдолтой ашигт малтмалын орд болон чухал ашигт малтмал гэдэг нэр томъёог ялгаж тодорхойлж өгсөн. 

Энэхүү тодорхойлолтыг өөрчлөх зорилго нь ашигт малтмалын нөөцөөс хамаарч үр өгөөжийн хэмжээг ялгаатай байдлаар тогтоож байсан зохицуулалтыг өөрчлөх, улмаар Монгол Улсын хувьд цаашид үйлдвэрлэлийн нөөцөд нэн чухал хэрэгцээг үндэслэн ашигт малтмалын төрлийг тодорхойлдог байхаар өөрчилсөн. 

Түүнчлэн, төрийн нийтийн өмчийн эрхийг хэрэгжүүлэх нэрээр хувийн өмчийг үнэ төлбөргүйгээр авах зохицуулалтыг Үндсэн хуульд нийцүүлэн өөрчлөх шаардлагатай байна.

Учир нь газрын хэвлийн баялаг нь газрын хэвлийд байхдаа төрийн нийтийн өмч  билээ. Тэрхүү өмчийг газрын хэвлийгээс ялган аваагүй буюу үр өгөөжийг хүртээгүй байгаа хувийн өмчит хуулийн этгээдийн хувь хөрөнгийн эрхэд халдаж, хувьцааг үнэ төлбөргүй авах, оруулсан хөрөнгө оруулалтыг бууруулах нь хувийн өмчийг дайчлан авах зохицуулалттай ижил байна. Энэ тохиолдолд төрөөс үр өгөөж авах бус харин эргээд төсвөөс нөхөх олговор олгох ч үр дагавар үүсэхээр байна. Иймд Үндсэн хуулийн өмчийн эрхийн зохицуулалтад үндэслэн хувь хувьцааг үнэ төлбөргүй авах бус харин газрын хэвлийн баялгийн ашиглалтын явцаас үр өгөөж хүртэх буюу ашигт малтмалын нөөц ашигласны тусгай төлбөр нэмэлтээр ногдуулах эсхүл төр хөрөнгө оруулсны дараагаар оруулсан хөрөнгөд хувь эзэмших, эсхүл хувийн хөрөнгө оруулалтаа бүрэн нөхөж дууссаны дараа ашиг хүртэх замаар үр өгөөж хүртэхийг хуульд тусгалаа. Энэхүү өөрчлөлтийн хүрээнд төр үнэ төлбөргүй хувьцаа эзэмших зохицуулалтыг хүчингүй болгосон. 
Түүнчлэн улсын төсвийн хөрөнгөөр хайгуул хийсэн орд болон хувийн хөрөнгөөр хайгуул хийсэн ордоос төр хүртэх үр өгөөжийг ялгаатай тогтоож байгаа нь Үндсэн хуульд заасан тэгш, шударга байх зарчмыг хөндөхөөр байна. Учир нь Ашигт малтмалын тухай хуулийн 60 дугаар зүйлээр улсын төсвөөр гүйцэтгэсэн хайгуулын зардлын нөхөн төлбөрийг нэгэнт төрд буцаан олгох асуудлыг хуульчилж, хэрэгжүүлдэг тул  уг зардалд дахин өртөг тооцох нь үндэслэлгүй байгааг өөрчилсөн.


	2. ҮНДЭСНИЙ БАЯЛГИЙН САНГИЙН ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ ТУХАЙ

	
1 дүгээр зүйл.Үндэсний баялгийн сангийн тухай хуулийн 11 дүгээр зүйлд доор дурдсан агуулгатай заалт нэмсүгэй:

“11.1.2.д.Чухал ашигт малтмалын төслийг дэмжих тухай хуулийн 8.1.1, 8.1.2, 8.1.3-т заасан үр өгөөж.”

2 дугаар зүйл.Үндэсний баялгийн сангийн тухай хуулийн 12 дугаар зүйлийн 12.7 дахь хэсгийн “зөвшөөрөл эзэмшигч” гэсний дараа “, түүний үүсмэл ордыг эзэмшигч” гэж нэмсүгэй. 

3 дугаар зүйл.Үндэсний баялгийн сангийн тухай хуулийн 11 дүгээр зүйлийн 11.1.2.в дэд заалтын “472.1-д заасан стратегийн ач холбогдол бүхий ашигт малтмалын ордын” гэснийг “472 дугаар зүйлд заасан” гэж, 12 дугаар зүйлийн 12.4 дэх хэсгийн “этгээд” гэснийг “этгээдийн төрийн төлөөлөл хэрэгжүүлэгч” гэж, 12.7 дахь хэсгийн “стратегийн ач холбогдол бүхий” гэснийг “чухал” гэж тус тус өөрчилсүгэй.

4 дүгээр зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.

	Чухал ашигт малтмалын төслийг дэмжих тухай хуулиар Үндэсний баялгийн санд төвлөрүүлэх орлогын эх үүсвэрийг нэмэгдүүлсэн. Үүнтэй холбоотой өөрчлөлтийг хуулийн төсөлд тусгасан. Харин төрийн оролцоотой төсөл хэрэгжүүлэгчийн үйл ажиллагааг шууд Эрдэнэс Монгол ХХК-д хариуцуулахаар байгаа нь өөрөө Компанийн тухай хууль тогтоомжийг зөрчихөөр байна. Иймд, хувь оролцоогоор засаглалд оролцох нөхцөлийг хуульчлах нь зүйтэй байна. 

	3. БАЙГАЛЬ ОРЧИНД НӨЛӨӨЛӨХ БАЙДЛЫН ҮНЭЛГЭЭНИЙ ТУХАЙ ХУУЛЬД ӨӨРЧЛӨЛТ ОРУУЛАХ ТУХАЙ 

	
1 дүгээр зүйл.Байгаль орчинд нөлөөлөх байдлын үнэлгээний тухай хуулийн 9 дүгээр зүйлийн 9.10 дахь хэсгийн “төвлөрүүлнэ.” гэснийг “төвлөрүүлэх эсхүл уг дүнгээр банкны баталгаа гаргуулж болно.” гэж өөрчилсүгэй.

2 дугаар зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.

	
Уул уурхайн салбарын байгаль орчныг хамгаалах, нөхөн сэргээлтэд шаардлагатай мөнгөн баталгааг заавал дансанд байршуулах хуулийн шаардлагатай байдаг. Үүнийг зөвхөн бэлнээр бус банкны баталгаа гаргуулах замаар хэрэгжүүлэх боломжийг бүрдүүлэх нь салбарын үйл ажиллагаанд бодит дэмжлэг болно. 


	4. АЖ АХУЙН НЭГЖИЙН ОРЛОГЫН АЛБАН ТАТВАРЫН ТУХАЙ ХУУЛЬД НЭМЭЛТ ОРУУЛАХ ТУХАЙ

	
1 дүгээр зүйл.Аж ахуйн нэгжийн орлогын албан татварын тухай хуулийн 15 дугаар зүйлд доор дурдсан агуулгатай 15.1.20 дахь заалт нэмсүгэй:

“15.1.20.Чухал ашигт малтмалын төслийг дэмжих тухай хуулийн 8.1.4-т заасан зориулалтаар гаргасан зардал;”
  
2 дугаар зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.


	
Орон нутгийн санаачилгын дагуу нийтийн зориулалттай болон дэмжих дэд бүтцэд зориулж хөрөнгө оруулах замаар төслийн үр өгөөжийг хуваарилсан бол төсөл хэрэгжүүлэгчийн уг зардлыг хасагдах зардлаар бүртгэх боломжийг хуульд тусгасан. Хуульд үндсэн үйл ажиллагаагаар зардлыг хязгаарладагтай холбоотойгоор энэхүү зардал нь хуулийн этгээдийн хувьд хасагдах зардалд ордоггүй билээ. 


	5. ГАЗРЫН ТӨЛБӨРИЙН ТУХАЙ ХУУЛЬД НЭМЭЛТ ОРУУЛАХ ТУХАЙ

	
1 дүгээр зүйл.Газрын төлбөрийн тухай хуулийн 8 дугаар зүйлийн 1 дэх хэсэгт доор дурдсан агуулгатай 14 дэх заалт нэмсүгэй:

“14/чухал ашигт малтмалын хайгуулын тусгай зөвшөөрөл эзэмшигчийн хайгуулын зориулалтаар ашиглах эрхтэй газрын төлбөрийг хайгуулын тусгай зөвшөөрлийн хугацаанд, ашиглалтын тусгай зөвшөөрлийн хөрөнгө оруулалтаа нөхөх хүртэлх хугацаагаар.”
  
2 дугаар зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.


	
Чухал ашигт малтмалын хайгуулын тусгай зөвшөөрөл эзэмшигчийн хайгуулын зориулалтаар ашиглах эрхтэй газрын төлбөрийг хайгуулын тусгай зөвшөөрлийн хугацаанд, ашиглалтын тусгай зөвшөөрлийн хөрөнгө оруулалтаа нөхөх хүртэлх хугацаагаар газрын төлбөрөөс чөлөөлнө. 

	6. ГАЗРЫН ТУХАЙ ХУУЛЬД НЭМЭЛТ ОРУУЛАХ ТУХАЙ

	
1 дүгээр зүйл.Газрын тухай хуулийн 33 дугаар зүйлд доор дурдсан агуулгатай 33.9 дэх хэсэг нэмсүгэй:

“33.9.Ашигт малтмал хайх, ашиглах зорилгоор олгогдсон талбайтай давхардуулан иргэн, хуулийн этгээдэд газар ашиглуулах, эзэмшүүлэх, өмчлүүлэхийг хориглоно.”
  
2 дугаар зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.


	
Газрын төлбөрийг чөлөөлсөнтэй холбоотойгоор ашигт малтмал хайх, ашиглах зорилгоор олгогдсон талбайтай давхардуулан бусдад давхардуулан газар олгохгүй байхаар хуулийн төсөлд тусгасан. 

	7. ТӨРИЙН БОЛОН ОРОН НУТГИЙН ӨМЧИЙН ХӨРӨНГӨӨР БАРАА, АЖИЛ, ҮЙЛЧИЛГЭЭ ХУДАЛДАН АВАХ ТУХАЙ ХУУЛЬД НЭМЭЛТ ОРУУЛАХ ТУХАЙ

	
1 дүгээр зүйл.Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуулийн 3 дугаар зүйлд доор дурдсан агуулгатай 3.3.8 дахь заалт нэмсүгэй:

“3.3.8.Чухал ашигт малтмалын төслийг дэмжих тухай хуулийн 8.8-д заасан дэд бүтцийн бүтээн байгуулалтын худалдан авах ажиллагаа."
  
2 дугаар зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.


	
Дэд бүтцийн бүтээн байгуулалтыг санхүүжүүлэх зорилгоор үр өгөөжийг төсөвт төвлөрүүлэх замаар бүтээн байгуулалт хийхэд төрөөс хамтран хөрөнгө оруулж, уг төсвийн зардлын 50 хувиас бага хэмжээг төрөөс санхүүжүүлэх бол уг бүтээн байгуулалтын худалдан авалтад Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуулийг хэрэглэхгүй байхаар заасан. 


	8. ТӨР, ХУВИЙН ХЭВШЛИЙН ТҮНШЛЭЛИЙН ТУХАЙ ХУУЛЬД НЭМЭЛТ ОРУУЛАХ ТУХАЙ

	
1 дүгээр зүйл.Төр, хувийн хэвшлийн түншлэлийн тухай хуулийн 3 дугаар зүйлд доор дурдсан агуулгатай 3.2.5 дахь заалт нэмсүгэй:

“3.2.5.Чухал ашигт малтмалын төслийг дэмжих тухай хуулийн 8.8-д заасан дэд бүтцийн бүтээн байгуулалтын төсөл хэрэгжүүлэх үйл ажиллагаа.”
  
2 дугаар зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.


	
Дэд бүтцийн бүтээн байгуулалтыг санхүүжүүлэх зорилгоор үр өгөөжийг төсөвт төвлөрүүлэх замаар бүтээн байгуулалт хийхэд төрөөс хамтран хөрөнгө оруулж, уг төсвийн зардлын 50 хувиас бага хэмжээг төрөөс санхүүжүүлэх бол уг бүтээн байгуулалтыг хэрэгжүүлэгч этгээдийг сонгоход Төр, хувийн хэвшлийн түншлэлийн тухай хуулийг хэрэглэхгүй байхаар заасан. 


	9. ЗӨРЧЛИЙН ТУХАЙ ХУУЛЬД НЭМЭЛТ ОРУУЛАХ ТУХАЙ


	1 дүгээр зүйл.Зөрчлийн тухай хуульд доор дурдсан агуулгатай 10.31 дүгээр зүйл нэмсүгэй:

“10.31 дүгээр зүйл.Геологи, уул уурхай, газрын тосны үйл ажиллагаанд хууль бусаар халдах 

1.Геологи, уул уурхай, газрын тосны эрэл, хайгуул, олборлолтын үйл ажиллагаанд хууль бусаар халдаж, тоног төхөөрөмж эвдсэн, үйлдвэрлэлийг санаатайгаар тасалдуулсан, зам, уурхайн гарц хаасан, цахилгаан хангамж, усан хангамжийг зориуд тасалсан бол хүнийг гурван зуун нэгжтэй тэнцэх хэмжээний төгрөгөөр, хуулийн этгээдийг гурван мянган нэгжтэй тэнцэх хэмжээний төгрөгөөр торгоно.

2.Хэрэв энэ зүйлийн 1 дэх хэсэгт заасан үйлдлээс болж үйлдвэрлэл 24 цагаас дээш тасалдсан, эсхүл эдийн засгийн ноцтой хохирол учирсан бол хүнийг нэг мянган зуун нэгжтэй тэнцэх хэмжээний төгрөгөөр, хуулийн этгээдийг арван мянган нэгжтэй тэнцэх хэмжээний төгрөгөөр торгоно.”

2 дугаар зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.


	Геологи, уул уурхай, газрын тосны үйл ажиллагаанд хууль бусаар халдаж, тоног төхөөрөмж эвдсэн, үйлдвэрлэлийг санаатайгаар тасалдуулсан, зам, уурхайн гарц хаасан, цахилгаан хангамж, усан хангамжийг зориуд тасалсан бол уг этгээдэд хариуцлага хүлээхээр заасан. Энэхүү үйлдлийн улмаас төслийн үйл ажиллагааг 24 цагаас хугацаагаар тасалдуулах бол хүлээлгэх хариуцлагыг нэмэгдүүлэхээр заасан. 


	10. ЗӨРЧИЛ ШАЛГАН ШИЙДВЭРЛЭХ ТУХАЙ ХУУЛЬД НЭМЭЛТ ОРУУЛАХ ТУХАЙ

	
1 дүгээр зүйл.Зөрчил шалган шийдвэрлэх тухай хуулийн 1.8 дугаар зүйлийн 6.8 дахь заалтын “10.28” гэсний дараа “, 10.31” гэж нэмсүгэй.

2 дугаар зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.

	
Зөрчлийн тухай хуульд заасан зөрчлийг цагдаагийн байгууллага шалгахаар төсөлд заалаа. 

	11. НЭМЭГДСЭН ӨРТГИЙН АЛБАН ТАТВАРЫН ТУХАЙ ХУУЛЬД
ӨӨРЧЛӨЛТ ОРУУЛАХ ТУХАЙ

	
1 дүгээр зүйл.Нэмэгдсэн өртгийн албан татварын тухай хуулийн 13 дугаар зүйлийн 13.1.11 дэх заалтын “борлуулсан” гэснийг “Монголбанк, түүний эрх олгосон арилжааны банканд тушаасан” гэж өөрчилсүгэй.

2 дугаар зүйл.Нэмэгдсэн өртгийн албан татварын тухай хуулийн 12 дугаар зүйлийн 12.5 дахь хэсэг, 13 дугаар зүйлийн 13.1.13 дахь заалтыг тус тус хүчингүй болсонд тооцсугай.

3 дугаар зүйл.Нэмэгдсэн өртгийн албан татварын тухай хуулийн 12 дугаар зүйлийн 12.1.7 дахь заалтын “эцсийн” гэснийг хассугай. 

4 дүгээр зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.

	
Уул уурхайн бүтээгдэхүүний экспортыг дэмжих зорилгоор дотоодын үйлдвэрлэл дэх хасагддаггүй НӨАТ-ыг хасаж, буцаан олгох тогтолцоог бүрдүүлсэн. 

	12. ТӨСВИЙН ТУХАЙ ХУУЛЬД НЭМЭЛТ ОРУУЛАХ ТУХАЙ

	
1 дүгээр зүйл.Төсвийн тухай хуулийн 59 дүгээр зүйлийн 59.7 дахь заалтын “10 хувийг” гэснийг “30 хувийг” гэж, мөн хэсгийн “аймаг, улсын зэрэглэлтэй хотод” гэснийг “суманд” гэж тус тус өөрчилсүгэй.
2 дугаар зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.

	
Ашигт малтмалын нөөц ашигласны төлбөрөөс нөлөөлөлд өртөж буй орон нутгийн буюу сумын төсөвт шууд орлого төвлөрүүлэх тогтолцоог бүрдүүлнэ. Тодруулбал, 
орон нутгийн хөгжлийн нэгдсэн санд төвлөрүүлдэг АМНАТ-ын  орлогын 30 хувийг нийт АМНАТ-ийн орлогын 30 хувиас дээш хувийг бүрдүүлдэг сумын орон нутгийн хөгжлийн санд төвлөрүүлэхээр заасан. 


	13. ГОЛ, МӨРНИЙ УРСАЦ БҮРЭЛДЭХ ЭХ, УСНЫ САН БҮХИЙ ГАЗРЫН ХАМГААЛАЛТЫН БҮС, ОЙН САН БҮХИЙ ГАЗАРТ АШИГТ МАЛТМАЛ ХАЙХ, АШИГЛАХЫГ ХОРИГЛОХ ТУХАЙ ХУУЛЬД
 ӨӨРЧЛӨЛТ ОРУУЛАХ ТУХАЙ

	
1 дүгээр зүйл.Гол, мөрний урсац бүрэлдэх эх, усны сан бүхий газрын хамгаалалтын бүс, ойн сан бүхий газарт ашигт малтмал хайх, ашиглахыг хориглох тухай хуулийн 4 дүгээр зүйлийн 4.2 дахь хэсгийн “ашигт малтмалын” гэсний дараа “болон чухал ашигт малтмалын” гэж нэмсүгэй”. 

2 дугаар зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.

	
Стратегийн ач холбогдолтой ордуудад олгодог дэмжлэгийг чухал ашигт малтмалын төсөлд мөн нэмж олгохоор өөрчилсөн. 

	14. УСНЫ ТУХАЙ ХУУЛЬД ӨӨРЧЛӨЛТ ОРУУЛАХ ТУХАЙ

	
1 дүгээр зүйл.Усны тухай хуулийн 28 дугаар зүйлийн 28.9 дэх хэсгийн “ашигт малтмалын” гэсний дараа “болон чухал ашигт малтмалын” гэж нэмсүгэй.


2 дугаар зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.

	
Стратегийн ач холбогдолтой ордуудад олгодог дэмжлэгийг чухал ашигт малтмалын төсөлд мөн нэмж олгохоор өөрчилсөн. 

	15. НИЙТИЙН МЭДЭЭЛЛИЙН ИЛ ТОД БАЙДЛЫН ТУХАЙ ХУУЛЬД
НЭМЭЛТ ОРУУЛАХ ТУХАЙ

	1 дүгээр зүйл.Нийтийн мэдээллийн ил тод байдлын тухай хуулийн 8 дугаар зүйлийн 8.6.7 дахь заалтын “ашигт малтмалын” гэсний дараа “болон чухал ашигт малтмалын” гэж нэмсүгэй.

2 дугаар зүйл.Энэ хуулийг Чухал ашигт малтмалын төслийг дэмжих тухай  хууль хүчин төгөлдөр болсон өдрөөс эхлэн дагаж мөрдөнө.

	Стратегийн ач холбогдолтой ордуудад хамаарах шаардлагыг чухал ашигт малтмалын төсөлд мөн нэмж олгохоор өөрчилсөн. 

